
江及松江常州湖州諸路地廣兵強遂爲勍敵○初常州

奔牛壩人陳保二聚衆以黃帕裹首號黃包軍湯和等兵

下鎮江徇奔牛呂城保二以衆降至是復叛降於張士誠

誘執詹李二將以去乙亥　太祖遣儒士楊憲通好於張

士誠書畧曰近聞足下兵由通州遂有吳郡昔隗囂據天

水以稱雄今足下據姑蘇以自王吾深爲足下喜吾與足

下東西境也睦鄰守圉保境恤民古人所貴吾甚慕焉自

今以後通使往來毋惑於交搆之言以生邊釁士誠得書

不悅拘留憲不還尋誘我斥候以舟師攻鎮江統軍元帥

徐達等禦之敗其軍於龍潭　上聞之使諭徐達日張士

誠起於負販譎詐多端今來寇鎮是其交已變常速出軍

攻毘陵先機進取沮其詐謀於是達帥師攻常州進薄其

壘且遣使來吿賊已窘迫請益師以薄之　上復遣兵三

萬往助之於是達軍於城西北湯和軍於城北張彪軍於

城東南士誠遣其弟張九六以數萬衆來援達曰張九六

狡而善闘使其勝勢不可當吾當以計取之乃去城十八

里設伏以待仍命總管趙均用率鐵騎爲奇兵達親督師

與九六戰鋒旣交均用鐵騎横衝其陣陣亂九六退走遇

伏馬蹷爲先鋒刁國寶王虎子所獲幷擒其將張湯二將

軍九六卽士德梟鷙有謀士誠陷諸郡九六力爲多旣被

--

擒士誠氣沮　太祖欲留九六以誘致士誠九六閒遺書

士誠俾降元以謀我乃誅之

十月丁亥　上第二子生○華雲龍王弼等復敗士誠弟

士信兵於舊館擒其驍將湯元帥以歸士誠由是氣益沮

乃奉書請和願歲輸糧二十萬石黃金五百兩白金三百

斤以爲犒軍之資　上復書數其開釁召兵之罪且許其

歸我使臣將校卽當班師士誠得書不報

十一月士誠誘我新附靑軍叛去助彼來戰徐達被圍於

牛塘達勒兵與戰常遇春胡大海等自外來援內外夾擊

大破之擒其將張德餘兵奔及城達率軍圍困士誠復遣

其將呂珍濳入城督兵固守

丁酉〈元至正十七年宋龍鳳三年〉

正月李武崔德復攻破商州又攻武關拔之趣長安分兵

東畧同華諸州三輔震恐元豫王及省院官計無所出行

臺侍御史王思誠曰賊素憚察罕帖木兒遣使求援察罕

新復陝州得思誠書卽提輕兵五千約李思齊倍道來援

轉戰而前殺獲無筭李崔等敗走○毛貴陷膠州復陷萊

陽元守臣釋嘉納死之貴引兵趨益都般陽諸州元以董

摶霄爲山東宣慰使與知樞密院事不蘭奚率兵擊之未

至益都貴兵趨濟南濟南吿急摶霄乃提兵赴濟南大破

